Antur yr Actau


“Tic-toc”
Actau pennod 20, adnod 1– 17
 Mae Dr Luc yn hanesydd go iawn – mae’n nodi ffeithiau am y daith genhadol
· Pwy oedd yn y tîm cenhadol gyda Paul

· I ble aethon nhw a beth ddigwyddodd yno
· Pryd ddigwyddodd hyn.

Flynyddoedd lawer yn ôl penderfynodd criw o bobl glyfar yn yr Alban brofi mai nonsens oedd y Beibl a dyma nhw’n anfon gwyddonydd ifanc, galluog iawn i Dde Ewrop ac ynysoedd y Canoldir i ddod o hyd i dystiolaeth fyddai’n gwrthbrofi cynnwys Efengyl Luc a’r Actau. Syr William Ramsay oedd y person hwnnw (y  cemegydd wnaeth ddarganfod y nwyon anadweithiol - heliwm ac argon etc). Ond fe ddaeth Ramsay yn ôl yn synnu pa mor gywir oedd gwaith Dr Luc, ac wedi ei argyhoeddi bod yr Ysgrythurau yn wir. Meddai yn ei lyfr St Paul the Traveller and Roman Citizen  Great historians are the rarest of writers...(I regard Luke) among the historians of the first rank.

Mae hanes yr hen Eutychus yn dangos bod hyd yn oed Paul yn gallu siarad yn rhy hir weithiau, ac mae Luc yn barod i gydnabod hynny am ei ffrind! Wrth i Paul fynd ymlaen ac ymlaen, dyma fachgen ifanc o'r enw Eutychus yn dechrau pendwmpian.  Chwarae teg, mae’n siŵr fod y bachgen wedi bod yn gweithio’n galed drwy’r dydd, felly

blinder + llais Paul + gwres y lampau yn yr ystafell = syrthio i gysgu

ac yn anffodus syrthio drwy’r ffenestr.  Byddai rheolau Iechyd a Diogelwch heddiw wedi golygu cau’r man hwn o addoliad! Mae’r bachgen yn farw un munud, ond wedyn yn fyw.  Camgymeriad? Cofiwch fod awdur y llyfr hwn yn ddoctor! 

Ond beth sy’n ddoniol (ac yn syndod) ydy bod pawb wedi mynd yn ôl i fyny grisiau a bod Paul wedi cario ymlaen, fel petai dim wedi digwydd! Nawr, os dw i’n siarad mewn cyfarfod ac yn gweld pobl yn dechrau pendwmpian, mae yna gloch yn dechrau canu yn fy mhen – naill ai dydw i ddim yn ddiddorol iawn, neu dw i wedi siarad yn rhy hir. 
Ond Paul?
Mae’n cario ymlaen.

Mae’n gwybod fod ganddo neges bwysig am Dduw a Iesu i’r gwrandawyr, felly beth ydy’r ots am y cloc.

O.N. Paid tynnu sylw dy weinidog at yr adran hon neu efallai y bydd yn dilyn esiampl Paul!!!

